Avgerð frá Skatta- og avgjaldskærunevndini

Avgerð tikin: 31.03.2005

Mál nr.: 05-02-22-16 

Lóg: Norðurlendski tvískattasáttmálin § 15, § 25

Skattalógin § 25

Skattauppgerð í samband við uttanlandsinntøku

Samandráttur:

Kærarin hevði havt inntøku uttanlands og metti ikki skattauppgerðina hjá Toll- og Skattstova Føroya at vera rætta. Skatta- og avgjaldskærunevndin staðfesti avgerðina hjá Toll- og Skattstovu Føroya.

Avgerð

Málslýsing:

Kærarin var í byrjanini av 2003 í Noregi og arbeiddi. Í hesum sambandi hevur Toll- og Skattstova Føroya gjørt nýggja skattauppgerð og kravt hann at gjalda kr. 3.424,72 í írestandi skatti. Kærarin metir, at uppgerðin er ikki røtt og hevur tí kært til Skatta- og avgjaldskærunevndina.

Kærarin:

Kærarin vísir m.a. á, at hann fekk fyrst eina uppgerð sendandi tann 7. oktober 2004, har skattskylduga dagatalið var 304, og inntøka og skattur í Noregi var ikki tikin við. Hann gjørdi tí vart við, at eftir sum hann var í útlondum í minni enn 110 dagar í 2003, ynskti hann at skattskylduga dagatalið var 365.

Tann 7. desember 2004 fekk kærarin nýggja uppgerð sendandi við nýggjari útrokning, eftir at hann hevði upplýst inntøku og skatt í Noregi í 2003.

Kærarin vísir á, at í seinnu uppgerðini er inntøkan í Noregi tikin við sum skattskyldug inntøka, meðan fyribilsskatturin einans er tann skatturin, sum hann hevur goldið í Føroyum. Á uppgerðini frá 7. desember stendur tó, at skattur goldin uttanlands er kr. 7.114. Hann vil vera við, at skatturin goldin í Noregi eigur at vera við í útrokningini fyri fyribilsskattin fyri 2003 t.e. 126.050 + 7.114 = 133.164.

Tá uppgerðin vísir, at skatturin fyri 2003 er 129.343, metir hann seg eiga kr. 3.821 til góðar (129.343 + 133.164) ístaðin fyri at gjalda 3.424,72, sum Toll- og Skattstova Føroya hevur kravt hann at gjalda.

Toll- og Skattstova Føroya:

Toll- og Skattstova Føroya upplýsir, at kærarin tann 11. november 2002 flutti til Noregs og heim aftur til Føroya tann 3. mars 2003.

Í skrivi frá 6. oktober 2004 frá Toll- og Skattstovu Føroya verður spurt, um hann hevur arbeitt í Noregi, ella um hann hevur gingið í skúla. Í sama skrivi verður upplýst, at um hann hevur arbeitt, skal hann geva upp ta norsku inntøkuna í Føroyum.

Toll- og Skattstova Føroya móttók sjálvuppgávu hansara fyri 2003 tann 25. oktober 2004 saman við lønarseðli. Á hesum er upplýst, at hann hevur móttikið no. kr. 32.700 í løn og goldið no. kr. 7.636 í skatti í Noregi í 2003.

Norska inntøkan er umroknað til danskar krónur við kursi 93,1654 x 32.769 = 30.529,- og somuleiðis skatturin 93,1654 x 7.636 = 7.114,-. Toll- og Skattstova Føroya hevur síðani innlisið sjálvuppgávuna og roknað skattin út manuelt fyri 2003.

Toll- og Skattstova Føroya vísir til grein 25, nr. 2b í norðurlendska tvískattasáttmálanum, har ásett er, at inntøka, sum bert kann verða skattað í øðrum landi, kann verða innroknað í føroyska skattagrundarlagið, men skal í føroyska skattinum av hesi inntøku verða frádrigin tann parturin av inntøkuskattinum, sum verður goldin av tí inntøku, sum stavar frá hinum ríkinum. Hetta merkir, at Føroyar við internari heimild í § 25 í skattalógini kunnu írokna norsku inntøkuna í skattskyldugu inntøkuna, men skulu geva linking í skattinum eftir eksemptiónsháttinum.

Hetta vil siga, at norska inntøkan í sjálvum sær ikki verður skattað í Føroyum, men hevur tó ávirkan á tann skatt, sum verður álagdur á føroyskar inntøkur.

Stýrið:

Stýrið tekur undir við ummælinum hjá økisskrivstovuni og vísir annars á, hvussu skatturin verður roknaður, og hvussu frádrátturin fyri tann skatt, sum fellur á uttanlandsinntøkuna, verður roknaður.

§ 25 í skattalógini ásetir, at alt tað, sum hin skattskyldugi í inntøkuárinum hevur lagt inn í peningi ella peningavirði verður roknað sum skattskyldug inntøka, uttan mun til um inntøkan stavar úr Føroyum ella ikki.

Soleiðis skal norska inntøkan hjá kæraranum roknast við í skattskyldugu inntøkuna, tá hon verður gjørd upp í Føroyum. Skattur verður tí roknaður av samlaðu inntøkuni: 295.198,21 + 30.529,00 = 325.727,21.

Landsskatturin verður roknaður soleiðis smb. § 1 í ásetingarlógini:

23.370

37% av (325.700-160.000) = 
61.309

84.679

Kommunuskattur verður roknaður soleiðis, smb. § 46 í skattalógini:

18.75% av (325.700-21.000) = 
  57.131,25

Kirkjuskatturin er 0,3%

0,3% av (325.700-21.000) = 
       914,10

Skattur í alt 

kr. 
142.724,35

Sambært grein 15, stk. 1 í norðurlendska tvískattasáttmálanum kann inntøkan úr Noregi verða skattað í Noregi. Sambært grein 25, stk. 2, litra c í norðurlendska tvískattasáttmálanum skulu 

Føroyar geva eksemptiónsfrádrátt fyri tann skatt, sum fellur á norsku inntøkuna. Frádrátturin

verður roknaður soleiðis: 

142.724,35 x 30.529 = 13.376,94

325.727,21

Samlaði skatturin at rinda í Føroyum verður sostatt 142.724,35 – 13.376,94 = 129.347,41.

Avgerðin hjá Skatta- og Avgjaldskærunevndini:

Nevndin viðmerkti fyrst, at avgerðin, sum fyriliggur í málinum, er ein avgerð um mótrokning, sum hevur kæruvegleiðing til Skatta- og avgjaldskærunevndina, smb. eisini § 24 í lógini um Toll- og Skattafyrisiting.

Men tá mótrokningin er ein beinleiðis avleiðing av skattauppgerð, sum kærarin metir vera skeiva, er greitt, at málið kemur at snúgva seg um skattaálíkningina fyri viðkomandi ár, tí partur av viðgerðini í Skatta- og avgjaldskærunevndini fevnir um eina kanning av grundarlagnum fyri kravinum, sum mótroknað er í. Hetta kann hava við sær eina viðgerð av skattaálíkningini hjá kæraranum, hóast henda ikki hevur verið til viðgerðar í kommunalari skattakærunevnd.

Inntøkan, sum kærarin hevur havt í Noregi, skal roknast við í skattskyldugu inntøkuna í Føroyum, smb. § 25 í skattalógini.

Sambært grein 15, stk. 1 í norðurlendska tvískattasáttmálanum kann inntøkan verða skattað í Noregi, og sambært § 25, stk. 2, litra c kunnu Føroyar írokna hesa inntøku í skattagrundarlagið, men skulu í føroyska skattinum av hesi inntøku draga frá tann partin av inntøkuskattinum, ið verður goldin av tí inntøku, sum stavar frá Noregi.

Hetta er tann sokallaði excemptiónshátturin, har lækkingin verður roknað soleiðis:

uttanlandsinntøka x føroyska skattin

globalinntøku

Úrslitið av hesum verður frádrigið føroyska skattinum av samlaðu inntøkuni.

Hetta er júst tann háttur, sum Toll- og Skattstova Føroya hevur brúkt, tá hann er komin fram til, at kærarin fær eina lækking orsakað av uttanlandsinntøkuni á kr. 13.376,94, og at samlaði skatturin at rinda í Føroyum tí verður kr. 129.347,41.

Skatta- og avgjaldskærunevndin metti, at útrokningin av skattinum hjá kæraranum fyri 2003 er røtt og avgjørdi tí at staðfesta avgerðina hjá Toll- og Skattstovu Føroya um mótrokning frá 17. desember 2004.
